
  

 

  

 
  

 
 

 

 

 

 

 

 

  

 

  

 

Broschüra 
d’infurmaziun da 
la scoula primara 
Zuoz/Madulain 

 

Bainvgnieu  

illa scoula primara 

da Zuoz / Madulain! 
 

 

 

 

 

 

 

 

Quista broschüra d’infurmaziun spordscha üna 

survista dals andamaints, da las spüertas, da 

las tradiziuns e da la vita da minchadi da 

nossa scoula. La buna collavuraziun culs 

genituors ans sto specielmaing a cour. Per 

quist motiv Als dumandains nus da ler quistas 

infurmaziuns minuzchusamaing. 

Nossa scoula 

 

La scoula primara da Zuoz/Madulain consista da la scoulina (duos ans) e da la scoula primara (1. fin 6. 

classa), impü spordscha la scoula la promoziun tampriva per iffaunts da trais e quatter ans. 

 

Cun que cha la scoula da Zuoz / Madulain es üna scoula rumauntscha (idiom puter),  es il rumauntsch, 

a partir da la scoulina, la lingua da minchadi. 

Infurmaziuns ufficielas vegnan comunichedas in rumauntsch e tudas-ch. 

 

L’infrastructura moderna spordscha premissas ideelas per üna bun’atmosfera per imprender ed instruir. 

 

Las classas vegnan mnedas singulas. Sper las persunas d’instrucziun da classa e da la pedagogia 

curativa, faun part dal team persunas d’instrucziun d’assimilaziun da lingua e d’art textila ed üna 

mnedra da scoula.  

 

Ils iffaunts da scoula da Zuoz/ Madulain haun la pussibilited da s’annunzcher per la maisa da mezdi e 

structuras da di. 

  

http://www.scoula.ch/


 
 

Lingua e cultura rumauntscha 

 
Per iffaunts indigens scu eir per iffaunts d’otras culturas es que important da cugnuoscher la cultura da 

l’Engiadina.  

Üna tenuta avierta dals genituors invers la cultura rumauntscha facilitescha als iffaunts l’integraziun in 

scoula e düraunt il temp liber. 

 

D’incler la lingua rumauntscha es in connex cull’integraziun üna premissa importanta. A vain 

giavüscho, cha’ls genituors piglian part ad ün cuors da lingua. 

Infurmaziuns per cuors da rumauntsch survegnan Els tar: 

 

Duonna 

Martina Shuler-Fluor 

Fundaziun de Planta 

Via Principela 18 

7523 Madulain 

 

tel: +41 (0)79 914 26 34 

mail: martina.shuler@chesaplanta.ch 

 

www.chesaplanta.ch/romanischkurse/ 

Sandet 
 

Üna vouta l’an ho lö  la controlla tal daintist da scoula. 

Duos voutas l’an riva la «tanta Elmex» in scoula, per instruir las scolaras ed il scolars illa igiena dals 

daints. 

 

Üna vouta l’an riva ün’ortoptista chi controlla ils ögls in 1. scoulina ed in 1. classa. 

 

 

Collavuraziun traunter scoula e genituors 

 

L’an scolastic cumainza illa mited d’avuost. Ils iffaunts haun da gnir annunzchos almain duos mais 

ouravaunt. 

Ad es absolutamaing necessari da musser avaunt ils attestats dals iffaunts arvschieus fin uossa. 

 

A vain pretais, cha’ls genituors as partecipeschan activmaing ad occurrenzas d’infurmaziun, a sairedas 

ed a discuors da valütaziun. 

 

La scoula e la scoulina haun ün’incumbensa da furmaziun. Per l’educaziun sun respunsabels ils 

genituors – avair temp avuonda per ils iffaunts es indispensabel. 

Ils genituors pisseran per activiteds düraunt il temp liber (p. ex.: sport, musica, zambrager, 

partecipaziun tar societeds da giuvenils etc.)  

Els sun respunsabels per ün adöver da medias radschunaivel. 

  

 

Per mantgnair üna bun’atmosfera in scoula haun las scolaras ed ils 

scolars insembel culla magistraglia elavuro las normas seguaints: 

 

 

 

 

 

 

 

 

 

 

Detagls davart nossas visiuns e böts Sülla pagina d’internet da la 

scoula primara Zuoz/ Madulain as chatta nos “profil da scoula”. 

 
 

 

 

 

 

 

 

 

 

 

 

 

 

 

 

 

Eau salüd a pitschen e grand. 

 

Eau dun chüra al materiel. 

 

Eau trat ils oters scu ch’eau 

svess vuless gnir tratto. 

 

Eau respet la regla da STOP. 

 

Insembel essans ferms! 

Promoziun tampriva 

 

A favur da l’egualited da schanzas, ho il cumün da Zuoz elavuro ün concept, per promouver già ils pü 

pitschens culla promoziun tampriva. Tiers quella tuochan las gruppas da gö e la promoziun da lingua 

cul cuors “Wunderfitz und Redeblitz”. 

Dapü infurmaziuns davart quellas spüertas as chatta sün nossa pagina d’internet. 

 
 

Scoulina 

 

L’eted per entrer in scoulina es l’an, in quel cha l’iffaunt accumplescha il tschinchevel an da vita. 

Ils genituors survegnan a temp ütil üna charta per annunzcher a lur iffaunt per la scoulina. In seguit 

invidan las persunas d’instrucziun ad üna saireda d’infurmaziun. 

 

La scoulina es fich importanta per pudair preparer ils iffaunts per la scoula ed impustüt per promouver 

l’abilited illa lingua rumauntscha. 

Ideel füss la visita precedainta da la gruppa da gö (a partir da trais ans) per gnir in contact culla lingua 

rumauntscha.  

 

La scoulina consista da duos gruppas cun iffaunts d’annedas masdedas. 

 

 

Scoula primara 

 
L’eted per entrer in scoula es l’an, in quel cha l’iffaunt accumplescha il settevel an da vita. 

 

Tuot ils rams vegnan instruieus in lingua rumauntscha. A partir da la 3. classa vain tiers il ram tudas-ch 

ed a partir da la 5. classa il ram l’inglais. 

 

Per mincha classa es respunsabel ün u duos magister(s) u magistra(s) da classa. 

 

Uras d’instrucziun 

Mincha classa ho ün urari individuel. In marculdi zievamezdi haun tuot ils scolars liber. 

 

Posa 

Düraunt la posa survaglian las persunas d’instrucziun las scolaras ed ils scolars. Da sted ho lö la posa 

sülla plazza da sport. D’inviern ed in cas da trid’ora restainsa sülla plazza da posa da scoula. 

 

Sper il temp d’instrucziun sun ils genituors respunsabels per lur iffaunts. 

 

 

http://www.scoula.ch/


 
 

Lezchas. 

Ils iffaunts schoglian las lezchas per granda part independentamaing. Insembel culs genituors sun els 

respunsabels, cha las lezchas sajan fattas punctuelmaing. 

 

Attestats 

Duos voutas l’an valüteschan las persunas d’instrucziun da classa las prestaziuns da las scolaras e dals 

scolars i’ls seguaints champs: 

 

• cumportamaint d’imprender 

• cumportamaint da lavur 

• cumportamaint sociel 

• prestaziuns 

 

Vers la fin dal prüm semester ho lö ün discuors persunel culs genituors e l’iffaunt. A la fin dal prüm 

semester e da l’an scolastic do que l’attestat cun notas e remarchas tiers ils singuls champs 

surmanzunos.  

 

Promoziun integrativa (pin p/s/c) 

Scolars e scolaras cun difficulteds d’imprender u cun bsögns u duns speciels haun la pussibilited da 

clapper sustegn e gnir promovieus i’ls singuls rams. Las persunas d’instrucziun da pedagogia curativa 

accumpagnan las singulas scolaras ed ils singuls scolars in classa u als instrueschan separativmaing in 

pitschnas gruppas. Cul consentimaint dals genituors po la situaziun tenor bsögn gnir sclarida dal 

servazzan psicologic da scoula. Ils genituors vegnan contactos da la persuna d’instrcziun a temp ütil a 

reguard üna spürta da promoziun. 

 

Laptops ed iPads. 

Mincha scolar:a a partir da la 3. classa survain ün  

laptop per lavurer a scoula. 

La scoulina, la  1. e la 2. classa faun adüver da tablets. 

 

Assimilaziun 

Scolaras e scolars da linguas estras imprendan düraunt lecziuns 

d’assimilaziun intensivmaing rumauntsch e tudas-ch in gruppas 

fich pitschnas. L’instrucziun d’assimilaziun es regleda dal chantun 

e düra per ün temp limito. 

 

Promoziun da talent e d’ interess 

Per las scolaras ed ils scolars da la scoula primara sto a  

dispusiziun üna collecziun vasta da materiel our da differents 

champs tematics. Quel materiel pedagogic pussibiltescha da 

perscruter, experimenter e scuvrir cuntgnieus individuelmaing  

e da promouver uschè ils duns ed ils interess da minch’iffaunt. 

 

La scolaziun e’l svilup dals iffaunts es 

üna chosa immens importanta e sto 

fich a cour a la magistraglia da Zuoz / 

Madulain. Cun ingaschamaint e 

motivaziun garantescha quella per 

ün’instrucziun interessanta, varieda e 

moderna. Impü vain tiers la granda 

paschiun da las persunas 

d’instrucziun per la lingua 

rumauntscha, chi vain vivida in nossa 

scoula e deda inavaunt als iffaunts. 

 



 

 

 

  

 

 

 

 

Admissiun in secundara/reela/gimnasi 

Per l’admissiun in s-chelin ot, chi segua zieva la sesevla classa, ho lö ün’observaziun intensiva ed 

individuela da las scolaras e dals scolars düraunt ils ultims duos ans da la scoula primara. 

Las persunas d’instrucziun da la sesevla classa tiran la decisiun davart l’admissiun in scoula secundara 

u reela. Impü ho lö düraunt la sesevla classa l’examen d’admissiun pel gimnasi. Nus cusgliains da 

passer pled culla persuna d’instrucziun da classa, aunz cu inoltrer l’annunzcha pel cuors da preparaziun 

e / u l’examen. 

 

S-chelin ot 

Il s-chelin ot (scoula reela e secundara) as rechatta a Zuoz e vain visito da scolars e scolaras da l’intera 

Plaiv (S-chanf, Zuoz, Madulain e La Punt). 

 

 

Maisa da mezdi e structuras da di 
 

La maisa da mezdi cun chüra, accumpagnamaint e survagliaunza es üna spüerta per iffaunts da la 

scoulina fin 6. classa. 

 

Quista spüerta vela per ils seguaints dis: lündeschdi, mardi, marculdi, gövgia e venderdi, adüna da las 

12.00h fin a las 13.30h.  

 

Il gianter ho lö in üna mensa dal Lyceum. Zieva il gianter tuornan tuots insembel per ir a cunagir ils 

daints, fer las lezchas e per giuver. Circa a las 13:30h vaun ils iffaunts svess a scoulina / scoula.  

Il gianter cuosta CHF 10.00. L’accumpagnamaint, la chüra e la survaglianza  düraunt il gianter vegnan 

spüertas da la vschinauncha. 

Ils genituors survegnan a temp ütil ün formuler per annunzcher a lur iffaunt per la maisa da mezdi e 

per las structuras da di. 

L’annunzcha vela per l’inter an da scoula! 

A vain aspetto cha iffaunts, chi sun annunzchos per la maisa da mezdi, la visiteschan regulermaing. Il 

gianter vain miss in quint eir in cas d’absenzas. 

 

La structura da di pussibiltescha als genituors d’annunzcher a lur iffaunt per uniteds da survagliaunza, 

sper ils temps d’instrucziun. 

I’l ram da structuras da di do que eir la spüerta da lecziuns da lezchas per iffaunts da scoula primara. 

 

Il cumün decida sur da la spüerta da las uniteds. 

 

Ün’united cuosta CHF 4.00 per iffaunt.  

L’annunzcha per las structuras da di e las lecziuns da lezchas velan adüna per ün inter an da scoula! 

A vain aspetto cha’ls iffaunts, chi sun annunzchos per la structura da di, la visiteschan regulermaing. 

Las uniteds vegnan missas in quint eir in cas d’absenzas. 



 
 

Comunicaziun 
 
Nossa scoua lavura culla applicaziun «Klapp». Tuot las infrumaziuns da la mnedra da scoula e da las 

persunas d’instrucziun vegnan comunichedas sün quista via. 

Impü serva «Klapp» als genituors per contacter a las persunas d’instrucziun e per noter absenzas. I’l 

chalender da l’applicaziun sun notos tuot las occurenzas ed ils evenimaints importants da l’an da 

scoula. 

 

download Klapp (iOS):     download Klapp (Android):  

 

 
 

 

 

 

Absenzas 
 

La scoula es obligatorica - ils iffaunts l’haun da visiter regulermaing. 

A vain giavüscho, cha iffaunts chi sun annunzchos per la scoulina, la visiteschan regulermaing.  

 

 

Dis da joker: Mincha scolar/a po piglier ses mezs dis (trais dis) da joker düraunt ün an 

scolastic. La dumanda ho da gnir fatta almain ün’eivna ouravaunt a la 

persuna d’instrucziun da classa.  

Dumandas da congedi: Per dumandas da congedi da l’instrucziun, chi düran dapü cu duos dis u 

in cas speciels, es da trametter üna dumanda in scrit almain quatter 

eivnas ouravaunt a la mnedra da scoula. 

Absenzas da malatia:       Absenzas da malatia haun da gnir comunichedas a tuot las persunas 

d’instrucziun pertuchedas aunz cha l’instrucziun cumainza. Scha l’absenza 

düra pü lönch cu quatter dis, es da musser ün attestat dal meidi. 

Termins tal daintist:¨ Ils genituors sun respunsabels cha termins da daintist han lö, scha 

pussibel, düraunt il temp liber. In cas exepciunels es d’infurmer a la 

persuna d’instrucziun da classa almain trais dis ouravaunt. 

 

Tuot las absenzas haun da gnir inscrittas a temp illa applicaziun Klapp e cotres gnir comunichedas 

a tuot las persunas d’instrucziun pertuchedas. 

 

La ledscha da scoula chantunela e l’uorden da scoula sun impegnativs ed haun da gnir resguardos – 

que es la lezcha dals genituors da s’infurmer a temp.  

 

 

 

 

 

 

 

 



 
 

Üsaunzas 

 

 

Nossa scoula chüra differentas üsaunzas chi sun fich importantas per la vita cumünaivla in scoula scu 

eir per la vita i’ls cumüns da Zuoz e Madulain. 

 

Üna descripziun da quellas üsaunzas chattan Els sun nossa pagina d’internet. 

 

Programs da scoula e spüertas specielas 
 

Muossavia 

Per nossa scoula es que da grand’importanza, cha minch’iffaunt as sainta bain ed as po svilupper il 

meglder pussibel. 

Per quist motiv lavurains nus cul program “muossavia” (Denk-Wege) da l’universited da Turich. 

 

Pin e madrütscha 

Mincha scolar:a chi vain in prüma classa, survain ün pin u üna madrütscha da la 4. classa, chi 

l’accumpagna tres sieus prüms trais ans da scoula. 

Düraunt l’an seguan evenimaints cumünaivels scu per exaimpel il di da San Niclo, la not d’istorgias, il 

di da schlitta eui. 

 

 

  

Detagls davart las spüertas ed 

activiteds da la vita scolastica, la 

plattafuorma d’imprender ed 

otras infurmaziuns as chatta sün  

nossa pagina d’internet: 

 

 

www.scoula.ch 

Generaziuns in classa 

Daspö l’an scolastic 2018/2019 viva ün barat traunter 

generaziuns in nossas staunzas da scoula. Il proget da la Pro 

Senectute pussibiltescha visitas reguleras da pensiunarias e 

pensiunaris in singulas classas. Düraunt quistas sequenzas 

d’instrucziun accumpagnan quellas e quels a las scolaras ed 

als scolars tal aquist da cumpetenzas e sustegnan a las 

persunas d’instrucziun uschè cha tuots paun profiter d’ün 

barat d’experienzas. 

 

Purzelbaum 

Nossa scoulina fo part dal proget “Purzelbaum” cul böt  

da s-chaffir spüertas da muvimaint multifaras pels iffaunts  

da scoulina. 

 

Fundaziun chesa d’orfens “Yo Quiero Ser” 

Nossa scoula sustegna cullas collectas ramassedas e culs cun 

raps da progets la fundaziun chesa d’orfens “Yo Quiero Ser”, 

per iffaunts sainza dachesa, a Honduras. 

Persunas da contact  

 

Mnedra da scoula: 

Vanessa Roost - Monatsberger    

 

Scoula primara 

Plaz 8 

7524 Zuoz   

Tel.: 076 345 66 21  

vanessa.roost@scoula-zuoz.ch 

 

 

 

Cussagl da scoula: 

Lucian Schucan (president)  

l.schucan@bluewin.ch  
Tel.: 079 327 74 90 

  

Karin Casty 

karincasty@bluewin.ch  

Tel.: 079 798 24 13  

  

Flurin Schur (Madulain) 

flurin.schur@bluewin.ch 

Tel.: 079 485 80 51 

 

 

 

  

 

 

Chanzlia cumünela: 
Patrick Steger 
p.steger@zuoz.ch 
Tel.: 081 851 22 22 
 
 
 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Uras da büro: 

mardi  08:30 - 11:30 

gövgia 08:30 - 11:30 

